
Ma’asyiral mushmm rahimakumullah,

Kula purwakani khutbah wonten ing siang ingkang kebak berkah punika kanthi
ngemutaken dhumateng kula lan panjenengan sedaya, mliginipun dhumateng dhiri pribadi kula
piyambak, supados tansah ngudi lan ngupadaya ningkataken kualitas keimanan saha
ketakwaan dhumateng Allah Subhanahu Wata’ala kanthi nindakaken sedaya kewajiban lan
nilaraken sedaya ingkang dipun haramaken.

Lantaran kanthi ketakwaan punika, Allah Subhanahu Wata’ala bakal njamin kalih
perkawis kagem kita: ingkang kapisan Allah bakal ngapura sedaya kalepatan kita, lan ingkang
kapindho Allah bakal nikelaken ganjaran saking amal kasaenan kita. Perkawis punika kados
ingkang kaserat wonten Al-Quran Surat At-Thalaq ayat 5, Allah paring firman:

AL AL alady adliin Al G A 65 (e
"Sapa wae kang takwa marang AIIah, yektl Allah bakal ngapura kalepatan-kalepatane
lan bakal nikelaken ganjaran tumrap dheweke."

Ma’asyiral muslimin rahimanii wa rahimakumullah,

Ing salebeting pagesangan, kita asring adhep-adhepan kaliyan urusan utang piutang.
Utang punika mboten saged dipun anggep namung minangka transaksi donya kemawon,
nanging utang punika minangka amanah lan janji ingkang bakal kabeta ngantos tumeka ing
pati.

Utang punika minangka tanggungan ing pundhak kita ingkang mboten bakal ucul senajan kita
sampun nindakaken kathah amal kasaenan. Mangga kita wangsul malih ngugemi dhumateng
sabdanipun Rasulullah SAW:

"Saking Abu Hurairah, piyambakipun ngendika, Rasulullah SAW paring sabda:
'Ruhipun tiyang mukmin iku gumantung amarga utange, ngantos utang kasebut dipun lunasi.™
(HR. Tirmidzi)

Cobi dipun penggalih, setunggal tiyang mukmin, ruhaninipun bakal gumantung lan
mboten saged ngraosaken kalungguhan ingkang mulya ing ngarsanipun Allah, namung amargi
setunggal utang ingkang dereng dipun bayar.

Punika ngetingalaken sepinten wigatosing perkawis punika. Utang menika minangka
talen ingkang namung saged dipun uculaken kanthi pelunasan utawi keikhlasan saking tiyang
ingkang paring ampilan.



Sederek kula sedaya, kedzaliman ingkang paling asring dumadi ing urusan utang
piutang inggih punika nundha-nundha anggenipun ambayar, kamangka sejatosipun kita gadhah
kemampuan kangge ambayar. Rasulullah SAW paring sabda:

“Nundha-nundha ambayar utang tumrap tiyang ingkang mampu (ambayar) iku kalebu
kedzaliman.” (HR. Bukhari)

Ma’asyiral muslimin rahimanii wa rahimakumullah,

Panundhan punika sejatosipun minangka kedzaliman ingkang tikel, inggih punika
dzalim dhumateng dhiri piyambak amargi numpuk dosa, lan dzalim dhumateng sedherek kita
amargi nahan hakipun. Mbok bilih sedherek kita wau saweg mbetahaken arta kasebat, mbuh
punika kangge berobat, mbayar sekolah, utawi nyukupi kabetahan kulawarganipun.

Lajeng, punapa ingkang kedah kita tindakaken menawa kita gadhah utang? Kuncinipun wonten
kalih: niat ingkang jujur lan komunikasi ingkang walaka. Menawi kita kepeksa kedah ngutang,
niataken kanthi saestu kangge nglunasi. Tiyang ingkang ngutang kanthi tujuan ingkang sae lan
niat bakal ambayar, Allah SWT mesthi bakal paring pitulung lan nggampangaken marginipun.

Salajengipun, menawi kita dereng saged ambayar tepat wektu, blaka kemawon.
Sampun ngantos ical, sampun ngantos selak. Sowani kemawon sedherek kita, aturaken
kawontenan kita kanthi andhap asor, lan nyuwun inah kanthi niat ingkang cetha.

Para sedherek sedaya, sumangga kita jaga lisan kita saking janji palsu lan tumindak
dzalim wonten ing urusan utang. Mangga engal-engal dipun lunasi utang Kita, sinaosa namung
nyicil sekedhik mbaka sekedhik. Utamikaken hakipun tiyang sanes tinimbang kapentingan
pribadi.

Mugi-mugi Allah SWT tansah paring pitedah dhumateng kita supados tansah tumindak
amanah, njagi hakipun sesami, lan ambebasaken ruh kita saking sedaya rubeda ing dina akhir
benjang.

